
Il fisicher lavura dapi quatter onns en Scozia e mida uss a l’Universitad da Genevra

� Undas da gravitaziun occupeschan 
da preschent ils fisichers ed astro
noms. Avant tschient onns ha Albert 
Einstein mess si la teoria per lur exi
stenza. Pir ils dus davos onns èsi gar
tegià da mussar si en quatter mesira
ziuns lur existenza. Quai munta ina no
va èr en l’astrofisica. Lucas Lombriser 
è in dals perscrutaders che sa fa
tschenta cun undas da gravitaziun. Il fi
sicher lavura a l’institut per astrono
mia ad Edinburgh en Scozia. Il schaner 
mida el a Genevra nua ch’el survegn ina 
professura da promoziun entras il fond 
naziunal. L’anr ha dumandà il scienzià 
quant realistic che films da science fiction 
èn insumma e tge che la perscrutaziun da 
l’univers porta als carstgauns sin terra. 

Guardais Vus mintgatant films sco 
Star Wars?

Lucas Lombriser: Sco uffant savens, 
uss betg pli tant. Impurtant tar science 
fiction è la creativitad. Durant mes stu
di hai jau guardà gugent Futurama. La 
seria gioga en l’onn 3000 ed ins ha per 
part prendì si ideas scientificas. Intgins 
detagls han ins chapì mo sch’ins ha en
conuschì la teoria davostiers.

Tscherts films sa basan pia sin la 
scienza? 

En il film «2001: A Space Odyssey» da 
Stanley Kubrick datti scenas en l’all 
ch’ins n’auda nagut, nagin tun. Quai è 
correct, en il spazi na datti nagut che 
purtass il tun. Ma sch’ins less propi star 
fidaivel a tuttas leschas fisicas fissi grev 
da far films. Il spazi è uschè vast, il pli 
svelt sa mova gea la glisch. Dal sulegl fin 
tar noss planet dovra la glisch otg minu
tas. Communitgar sin talas distanzas na 
giess mai sco en ils films. E per vegnir 
mo fin tar la proxima staila duvrassan 
ins quatter onns cun la spertadad da la 
glisch. 

Cun resguardar las leschas fisicalas na 
dessi pia nagins science fictions.

Gea. Ma da l’autra vart cuntegnan gist
questas leschas aspects paradoxs che
purschessan interessant material per
films. Per exempel la lescha da la relati
vitad: Sch’ins ha dus schumellins da 20
onns ed ins trametta in cun ina racheta
bunamain uschè sperta sco la glisch
per ventg onns en l’all, lura è el, cura
ch’el turna forsa mo in onn pli vegl. El
avess pia 21 onns e ses frar gia 40
onns.

En Stars Wars prendan ils eroxs sim
plamain in bastiment spazial e navi
gheschan atras lur galaxia. Vus e Voss 
team n’avais nagin bastiment. 

Ma nus vesain pli lunsch. Nus vesain 
milli giadas pli lunsch che la proxima 
galaxia ed intginas milliardas giadas pli 
lunsch che la proxima staila. Nus du
vrain la matematica e la fisica e lavurain 
cun telescops, satellits u interferometers 
cun ils quals ins ha dacurt mesirà undas 
da gravitaziun. E pertutgant far viadis: 
La glisch dovra gea in tschert temp fin 

ch’ella arriva d’ina staila fin tar nus. 
Quai vul dir, pli lunsch che nus guar
dain, pli lunsch enavos che nus vesain. 
Nus faschain en sasez in viadi en il pas
sà. 

Ad Edinburgh perscrutais Vus teorias 
alternativas da gravitaziun. Tge avais 
Vus chattà ora?

Empè da l’energia stgira pudess er ina 
modificaziun da la teoria generala dad 
Einstein declerar nossas observaziuns da 
l’univers. Jau hai chattà ora che questas 

teorias ch’èn vegnidas sviluppadas ils 
davos ventg onns ston vegnir dismessas 
sche la spertadad da la gravitaziun – e 
da las undas – è la medema sco quella 
da la glisch.

40 onns han ins duvrà da cumprovar 
questa teoria dad Einstein. Pertge è 
quest mussament uschè impurtant?

Las undas da gravitaziun èn in element 
fundamental da la teoria generala dad 
Einstein che descriva la gravitaziun e 
generalisescha la teoria da Newton. 
Quest aspect n’è fin dacurt betg stà 
cumprovà directamain en in experi
ment. I ha cuzzà tschient onns per reus
sir cun in enorm effort scientific e tec
nologic.

Vus discurris en connex cun las undas 
da gravitaziun d’in nov senn – in pau 
sco ureglias u egls – cun il qual ins po 
vesair u udir u sentir l’univers?

Tar in chametg vesan ins l’emprim la 
glisch e pir in pau pli tard audan ins il 
tun. Anc uss avain nus mo vesì «ils cha
metgs» en l’univers, ma nus n’avain anc 
betg pudì udir els entras las undas da 
gravitaziun. La spertadad da las undas 
sto anc vegnir mesirada.

Il schaner cumenzais Vus a Genevra. 
Là avais Vus ina professura da pro
moziun dal fond naziunal. 

A Genevra cuntinuesch jau mias per
scrutaziuns cun tests per intercurir l’e
nergia stgira dal cosmos, ma era la ma
teria stgira. En sasez èsi ina lavur fitg 
creativa, pertge ins sto avair ideas co 
vegnir tar soluziuns. Ensemen cun mai 
lavuran in postdoctorand ed in docto
rand. Nus stain en contact cun auters 
perscrutaders da noss champ. I sa tracta 
d’ina pitschna communitad, ins legia 
las lavurs in da l’auter ed inspirescha in 
l’auter. 

I dat speculaziuns che perscrutaders 
da las undas da gravitaziun surve
gnian quest onn il Premi Nobel.  

Gia l’onn passà hai jau quintà che
perscrutaders sco Kip Thorne – el è
dal reminent stà cussegliader tar il

film «Interstellar» – survegnian il Pre
mi Nobel. Ma ses team ha communi
tgà ses resultats da mesiraziun dad un
das da gravitaziun pir il favrer uschia
ch’igl era probabel memia tard per il
premi da l’onn passà. Blers quintan
perquai ch’il premi giaja quest onn ad
in perscrutader dad undas da gravita
ziun.

Vus As participais era vi da preparati
vas per in satellit. Cura parta quel en 
il spazi?

Il satellit ha num Euclid ed igl è in
project da l’ESA, l’agentura spaziala
europeica. Euclid parta probabel il
2021 e perscrutescha l’energia e la
materia stgira. Ensemen cun ina pro
fessuressa taliana mainel jau la gruppa
che s’occupa da problematicas teoreti
cas: tests da gravitaziun ed energia
stgira. Igl è ina incumbensa fascinan
ta.

Tge porta la perscrutaziun da l’uni
vers a la carstgaunadad sin terra? Èsi 
respostas sin grondas dumondas? U èsi 
la fascinaziun? 

Blera glieud è segir fascinada e less avair 
respostas. Questas mirveglias èn uschè 
veglias sco la carstgaunadad. I dat den
tant er in niz fitg concret. Per mesirar 
undas da gravitaziun dovran ins las pli 
modernas apparaturas ed ins sto stgaffir 
aposta nova tecnologia. Il Cern a Ge
nevra ha per exempel inventà a sias uras 
il world wide web da l’internet per pu
dair barattar meglier infurmaziuns. E 
las emprimas cameras digitalas han ins 
sviluppà per satellits ch’ins ha duvrà per 
l’astrofisica. 

Sche Vus pudessas tscherner ina desti
naziun en l’universum per far vacan
zas, nua giessas Vus lura?

La pli gronda part da l’universum è fitg 
hostia e betg fatga per la vita. L’observa
tori a Genevra ha scuvert avant ventg 
onns l’emprim exoplanet. En il fratemp 
han ins identifitgà auters planets che su
meglian in pau nossa terra. I dat pia 
tscherts planets che pudessan avair aua 
e nua ch’i pudess dar vita. Il pli gugent 
giess jau sa chapescha sin in da quests 
exoplanets a far intginas emnas vacan
zas.

Sin tgenin?

Forsa sin il Gliese 667 Cc. El fiss mo 20 
onns da glisch davent da noss planet, 
pia mo tschintg giadas pli lunsch che la 
proxima staila. En vista a las dimen
siuns da l’univers n’è quai gnanc uschè 
lunsch.

Per Lucas Lombriser è astrofisica ina lavur fitg creativa, cunzunt sch’i va per verifitgar 
l’energia stgira e la teoria dad Einstein. MAD

Undas da gravitaziun e radis da gamma suenter ina collisiun tranter ina rusna naira ed ina staila da neutrons: A maun d’ina tala colli
siun pon ins mesirar la spertadad da la gravitaziun. ILLUSTRAZIUN L. LOMBRISER 

Tge è ina unda da 
gravitaziun?

Ina unda da gravitaziun è ina unda en 
il temp e spazi. En la teoria dad Ein
stein trapassa l’unda quest spazi cun 
la spertadad da la glisch. Undas da 
gravitaziun vegnan messas en movi
ment per exempel sche duas rusnas 
nairas u stailas da neutrons fruntan 
ina sin l’autra (guarda illustraziun). 

Ils astronoms perscruteschan 
ozendi las stailas cun glisch vesaivla e 
nunvesaivla e las galaxias cun la tem
peratura da l’all. Els speran d’obte
gnair cun las undas da gravitaziun in 
nov instrument per fastizar collisiuns 
da rusnas nairas u per intervegnir da
pli davart il big bang, il plum grond, 
sco entschatta da l’univers.

Creschì si a Termin e 
burgais da Trun

Lucas Lombriser (35 onns) è creschì si 
en ina famiglia rumantscha a Termin. 
Suenter la matura ha el studegià fisica 
a l’ETH a Turitg. Il titel da sia lavur 
da doctorat è «Confronting Theories 
of Gravity with LargeScale Structu
res». Dapi quatter onns viva el cun sia 
dunna e ses uffant ad Edinburgh e la
vura al «Royal Observatory» per 
astronomia a l’Universitad dad Edin
burgh. Il fond naziunal ha concedì ad 
el ina professura da promoziun a Ge
nevra. Talas professuras èn limitadas 
sin quatter fin sis onns.

gigale2
Textfeld
La Quotidiana 2-10-2017, p. 2




